

Besef jy regtig die waarde om deel van die kerk te wees?

Liturgie
Votum en Groetseën

Ps 146:1,2,8 (p.700)

Geloofsbelydenis

Ps 19:4,5 (p.86)

Wet uit Eksodus 20

Gebed

Ps 89:1,2,3 (p.444)

Skriflesing en Preek

Gebed

Liefdegawe

Sb. 1-1:1,2,7

Seëngroet
Preekskets

Teks: Efesiërs 1:17-19

As jy 'n in die veld 'n blink klippie optel en nie besef dat dit 'n diamant is nie, sal daardie klippie vir jou van min waarde wees.  As jy egter besef dat dit 'n waardevolle diamant is, sal jy daardie klippie met jou lewe oppas.

Ongelukkig besef min lidmate werklikwaar die waarde van die kerk.  Daarom dat so baie mense optree asof die kerk feitelik waardeloos is.

Wat is die kerk?

Die kerk is die liggaam van Christus (vers 23).  Dit beteken dat die kerk Christus se hande, voete, oë en ore hier op aarde is. Die kerk is nie deur mense uitgedink of ontwerp nie.  Die kerk is deur die Here geskep en het uit genade ontstaan.  Die kerk is egter nie 'n instituut nie. Die kerk is lidmate.  Individuele gelowiges vorm saam die kerk van die Here.

Hoe lyk 'n kerk waar die waarde daarvan nie besef word nie?

Omdat die waarde van die gemeente (kerk) nie besef word nie, pas die lidmate van daardie gemeente nie die gemeente op nie.  Bedienings en dienste van daardie kerk word afgeskeep.  Die roeping wat op élke lidmaat lê, word afgeskeep.  Omdat dinge skeefloop, word die krag van die Here vergeet.  Lidmate raak moedeloos.

Hoe lyk 'n kerk waarvan die waarde wel besef word?

Lidmate besef die ongelooflike rykdom en waarde van lidmaatskap.  Hulle span al hulle vermoëns in om daardie rykdom elke dag net meer en meer te beleef.  Lidmate leef hul roeping álmal individueel en gesamentlik uit.  Hulle besef, soek en beleef die krag van die Here in hul dienswerk.

Streef na die ware besef van wat die kerk werklik is!

God alleen kan hierdie ware besef gee van wat die kerk werklik is.  Daarom moet ons soos Paulus in ons teks daarvoor bid.  En as ons gebid het, daadwerklik daartoe werk om wat ons gebid het van die Here te ontvang. 
Preek
Geliefdes in ons Here Jesus Christus

Die verhaal word vertel van 'n bejaarde weduwee wat in armoede gewoon het.  Haar man is baie jare vantevore oorlede en sy moes maar raap en skraap om aan die lewe te bly.

Na haar dood het vriende haar woonstel kom opruim.  In die woonstel het hulle op 'n lêer vol dokumente afgekom.  Tussen hierdie dokumente was daar sertifikate van aandele wat die oorlede weduwee se man meer as 40 jaar vantevore in sekere maatskappye gekoop het.  Wat destyds klein maatskappye was, het intussentyd reusagtige besighede geword.  Die aandelesertifikate was miljoene rande werd!

Daardie bejaarde weduwee wat in armoede geleef het, was al die tyd 'n miljoenêr – sy het dit net nie geweet nie!  Watter tragedie – sy wat 'n welaf lewe kon leef, het tot haar dood in armoede gebly, want sy het nie geweet wat sy besit nie!

Broers en Susters, hierdie tragedie mag dalk net 'n verhaal wees, maar soortgelyke tragedies speel elke dag rondom ons af.  Uit die teks wat ons vanoggend in die prediking behandel, leer ons dat ons slagoffers van 'n soortgelyke (eintlik nog 'n erger!) tragedie kan wees.  Hierdie tragedie is dat ons nie regtig weet 

· wie ons is, 

· wat ons het 

· en waartoe ons in staat is nie.  

Omdat ons nie regtig weet wie ons is, wat ons het en waartoe ons in staat is nie, besef ons nie werklik 

· watter hoop ons het, 

· watter rykdom ons besit, 

· en watter krag in en deur ons uitgeoefen word nie

Kom ons kyk daarom nou eers na 

wie ons regtig is!

As ek praat van ons, dan bedoel ek almal van ons wat waarlik glo dat Jesus Christus vir ons sondes aan die kruis gesterf en ook weer uit die dood opgestaan het.  Vir almal van ons wat hierdie geloofswaarhede glo, vir ons geld die waarheid wat aan die einde van die eerste hoofstuk van die brief aan die Efesiërs geopenbaar word.

Wat is hierdie waarheid?

Hierdie waarheid is dat ons die kerk van die Here Jesus Christus is!  Ons is sy liggaam hier op aarde!

Gemeente, om lidmate van die kerk te wees, is nie om maar net lede van 'n menslike organisasie soos 'n vereniging of klub te wees nie.  Om lidmaat van die kerk te wees, is om deel te wees van die liggaam van Christus.

'n Klub of vereniging is 'n instelling wat deur mense uitgedink is.  Jy besluit self 

· of jy daarvan deel wil word 

· en hoe hard of intens jy in hierdie instelling wil meewerk.  

Jy beoefen byvoorbeeld 'n spesifieke stokperdjie.  Jy besluit nou om by 'n klub aan te sluit van mense wat dieselfde stokperdjie beoefen.  Jy besluit ook hoe intens jou deelname in hierdie klub sal wees.  

· Woon jy net af en toe byeenkomste by, 

· of neem jy so aktief deel dat jy jouself vir 'n bestuurspos beskikbaar stel?

Met die kerk werk dit nie so nie – al dink ons baiekeer so!

In Efesiërs 1 het ons in verse 4 en 5 gehoor dat die Here ons wat glo reeds voordat die wêreld geskep is, in Christus uitverkies het om deur Jesus Christus sy kinders te wees.  Hoor weer wat staan daar:  “So het Hy, nog voordat die wêreld geskep is, ons in Christus uitverkies om heilig en onberispelik voor Hom te wees. 5﻿In sy liefde het Hy ons, volgens sy genadige beskikking, toe ook al daarvoor bestem om deur Jesus Christus sy kinders te wees.” 

In vers 11 staan daar verder:  “Deur Christus het ons deel geword van die volk van God soos Hy dit vooruit al bestem het.”

Geliefdes, besef jy wat staan in hierdie gedeeltes?  

Hier staan dat dit nie ons besluit is om deel van die volk van die Here (sy kerk) te wees nie.  Wanneer ons in Hom glo, ís ons deel van sy kerk!  Ons het nie 'n keuse om deel van die kerk te wees of nie.   Jy is ŉ lidmaat van sy kerk.  Die woord lidmaat is net ŉ verbuigde vorm van die woord ledemaat:
· as jy glo, is jy ŉ lidmaat  van die Here se kerk, 
·    ŉ ledemaat van sy liggaam, hier op aarde.

· as jy glo, dan is jy hande, voete, oë en ore van Christus hier op aarde!  

Jy het nou nie die keuse nie, maar die plig en verantwoordelikheid om saam met ander gelowiges kerk van die Here te wees.  

· Kom jy nie hierdie plig na nie, 

· bly jou op jou eie, 

· of werk jy nie regtig in die kerk mee nie, 

dan kom daar 'n vraagteken agter jou geloof.  En as daar 'n vraagteken agter jou geloof kom staan, dan staan daar 'n vraagteken agter jou verlossing deur die Here Jesus Christus.

Gemeente,  hierdie nie-keuse-hê-nie om deel van die kerk te wees, is nie 'n straf of sleg nie, inteendeel dit het groot waarde – veel groter waarde as selfs 'n lêer met ou dokumente wat aan jou toon dat jy nie arm nie, maar 'n miljoener is!

Wat is hierdie groot waarde 

wat dit het om deel van die kerk te wees?

In vers 18 van ons teks word die waarde op drie maniere uitgespel.  Die eerste ongelooflike waarde wat dit vir jou het om lidmaat van die liggaam van Christus te wees, is dat jy 'n 
heerlike hoop in jou roeping as gelowige het.

Ja, omdat die Here jou as sy kind geroep het, is jy nou deel van sy liggaam.  
· En sy liggaam behoort aan Hom.  Jy as gelowige behoort aan niemand anders as die Here self nie! 
· Nog meer, jy behoort nie net aan Hom nie, jy is ook sy kind vir wie Hy lief is! Watter heerlike wete is dit nie!

Geliefde, omdat jy aan Hom behoort, kan niks jou van Hom skei nie: 
· nie geweld of misdaad, 
· gebrek aan brood of water, 
· bankrotskap, 
· siekte of die dood 
kan jou van Hom skei nie.  Jy behoort aan Hom tot in ewigheid – selfs as hierdie lewe met sy swaar en pyn verbygegaan het, sal jy nog tot in ewigheid aan Hom behoort! 

Wat 'n heerlike hoop is dit nie!... ...
Die tweede ongelooflike waarde wat dit vir jou het om deel van die liggaam van Christus te wees, is om nou 

al te weet van die heerlike rykdom 

wat daar is in die erfenis wat die Here vir sy kinders bestem het.  As deel van sy kerk is daardie heerlike erfenis ook vir jou bestem!

Reeds is gesê dat wanneer hierdie wêreld met sy swaar en pyn, sy stukkendheid en smart, sy onvolkome geluk verbygegaan het, sal jy tot in ewigheid aan Hom behoort.  Ja, tot in ewigheid sal jy in die volheid van sy heerlikheid deel!

Broers en Susters, dink net daaraan – ons sal voluit deel in die heerlikheid van Hom aan Wie alles en almal behoort. Alles behoort aan die Here; Hy het immers alles geskep.  Ons gaan voluit daarin deel!  

Hierdie is 'n erfenis wat 

· nie deur mot of roes verniel of vernietig kan word nie.  

· Dit is 'n erfenis wat ons nie onteien kan word nie. 

· Dit is 'n erfenis wat nou in die hemel deur die Here self vir ons in bewaring gehou word! ... ... ...
Die derde ongelooflike waarde wat dit vir ons het om deel van die liggaam van Christus te wees, is dat 

die Here 'n geweldig groot krag in ons uitoefen.

Geliefdes, omdat ons die waarde daarvan onderskat om lede van die liggaam van Christus te wees, onderskat ons so maklik die krag wat die Here in ons uitoefen.

Onthou bietjie, die Here het sy Gees aan sy kerk gegee. Omdat jy ledemaat van die liggaam van Christus is, werk sy Gees ook in jou.   En hoe kragtig is hierdie Gees wat in jou werk?  Dink bietjie: 

· dit is dieselfde Gees wat Christus uit die dood opgewek het;

· dit is dieselfde Gees deur Wie Christus vandag nog sy regeerwerk doen;

· dit is dieselfde Gees van dieselfde God wat hemel en aarde en alles wat bestaan geskape het.

Daardie selfde Gees woon in jou en werk deur jou.  Waartoe is jy nie in staat nie?!  Paulus skryf op 'n ander plek:  “Ek is tot alles in staat deur Hom wat my krag gee!”

Gemeente, hierdie drie dinge toon die groot waarde wat dit het om ledemaat van die liggaam van Christus, om lidmaat van die kerk te wees!

Maar ongelukkig (soos die weduwee wat nie die waarde van die dokumente in die lêer besef het nie) besef ons (en by hierdie ons sluit ek myself volldig in), 

besef ons nie altyd die waarde daarvan 

dat God ons in Christus lidmate van sy kerk gemaak het nie.  

Dit is maklik om 'n kerk raak te sien 

waar lidmate nie die waarde van besef 

om kerk van die Here te wees nie.

Wat het daardie weduwee met die dokumente gedoen waarvan sy die waarde nie besef het nie?  Sy het dit in die lêer gehou en eenkant uit die oog in 'n stowwerige kas gepak en daarvan vergeet.

Hoe lyk 'n kerk waarvan lidmate nie die waarde besef nie?   Dit is 'n kerk (en nou praat ek nie van die gebou nie) waarvan die lidmate vergeet.  By wyse van spreke pak die lidmate daardie kerk eenkant in 'n kas weg.  Daarom dat so 'n kerk 'n kerk is waar

· die lidmate van wegbly en nie meegewerk word om die kerk/gemeente op te pas nie.

· Bedienings, aksies en dienste word swak ondersteun.  

· Lidmate skeep hul goddelike roeping om aktief in die kerk mee te werk af en ánder gewillige trekosse moet die plek volstaan van hulle wat nie hul roeping uitleef nie.  Ja, persoonlike beloftes van inskakeling en meewerking wat tydens belydenisaflegging gedoen is, word vergeet.  

· En hierdie veroorsaak dat daardie lidmate wat wel hul roeping nog uitleef, moeg en moedeloos word!... ... ...

Gemeente, tot hoe 'n mate ons as lidmate van die Gereformeerde Kerk Germiston vergeet het wat die waarde van die kerk is, moet elkeen van ons vir homself uitmaak. Ekself as predikant is egter ernstig daaroor bekommerd dat 'n groot deel van ons gemeente óf nie die waarde van die kerk besef nie, of die waarde van die kerk vergeet het.  

Die gevolg daarvan dat 'n kerk, by wyse van spreke, eenkant in 'n kas weggepak word, is tragies.  So 'n kerk bly tot sy ontbinding (soos die weduwee tot haar dood) onnodig arm.  En nou bedoel ek nie geldelik arm nie, maar wel geestelik arm.

Hierteenoor, hoe lyk 'n kerk waar 

lidmate wel die waarde daarvan besef 

om lidmate van die kerk van die Here te wees?

So 'n kerk is 'n ryk kerk - nie noodwendig geldelik ryk nie, maar geestelik ryk!  Immers om kerk van die Here te wees (so het ons reeds vanoggend gehoor) het ongelooflike groot waarde wat veel groter is as wat ons met aardse maatstawwe kan uitdruk!

Ledemate van die liggaam van Christus (lidmate van die kerk) wat hierdie ongelooflike waarde besef, span alles in hul vermoë in om daardie rykdom elke dag net meer en meer te beleef.  Immers, deur elke dag te soek wat hulle reeds in Christus het, maak dat hulle elke dag net meer en meer daarvan raaksien.  

· Sulke lidmate leef hul goddelike roeping in die kerk en wêreld álmal individueel en gesamentlik uit.  

· Hulle werk positief en opbouend met medegelowiges saam. 

· Hulle soek en inisieer self geleenthede waar hulle saam met ander ledemate nou hier op aarde waarlik liggaam van Christus (Christus se oë, ore, hande en voete) kan wees!  

So soek en beleef hulle nou reeds die krag van die Here in hulle dienswerk.

Broers en Susters, dat baie van ons óf nie weet nie, óf vergeet het wat die waarde van die kerk is, moet ons nie moedeloos maak nie.  Lees ons Efesiërs 1 mooi, dan leer ons dat ons nie van nature die waarde van die kerk besef nie.  In ons kernverse is Paulus hard besig om 

te bid dat die Here die geestesoë van die lidmate van die kerk in Efese sou oopmaak 

sodat hulle sou besef watter groot skat hulle het.  Hulle het nie vanself geweet wat hulle het nie!

Dat ons óf nie weet nie, óf die waarde van die kerk vergeet het, moet ons nie moedeloos maak nie, dit moet ons twee dinge laat doen:

· Die eerste ding wat ons moet doen is om soos Paulus te bid dat die Here ons almal die waarde van die kerk sal laat besef.

· Die tweede ding wat ons moet doen is om nadat ons gebid het, waarlik kerk te wees en die waarde van die kerk deur ervaring te beleef.

Sou daardie weduwee van wie ons in die begin gepraat het, daardie aandelesertifikate begin gebruik het, sou sy vinnig die waarde daarvan agtergekom het.  

So moet ons ook as kerk maak.  Ons moet as kerk die hoop, die erfenis en die krag wat die Here ons gegee het begin gebruik (en nie allerlei verskonings voorhou om nie deur die Here gebruik te word nie), dan sal ons vinnig die waarde van kerkwees begin besef, omdat ons dan waarlik die waarde van kerkwees ervaar!

